
Antropologia lizentziaduna eta Plazandreok taldeko kidea 

Izenburua irakurri eta geure burura zenbakiak datoz: herrialde ezberdinetan, emakumeek ordezkaritza politikoaren ehuneko zenbatekoa betetzen duten. Zenbakiekin jarraituz, kuoten inguruko eztabaida. Emakumezkoen kopuru gutxiengoa exijitu behar al zaie alderdi politikoei? Horrekin, emakumezkoak ez al ditugu zenbakietara murrizten? Eta alderdi politikoen barne hierarkian, zenbaki-emakume horiek non kokatzea eskatu behar dugu? 

Zenbakien munduak isla politiko eta soziala du. Oraindik emakume hitza, singularrean edo pluralean, politika hitzetik distantzia txikira ikusten dugunean, antolatu gabeko informazio ugari eta eztabaida zalapartatsuak ekartzen ditu. Askotan, ez dakigu informazio hori errealitatea eraldatzetik urrun geratzen den edo antzaldatzea bultzatzen duen. 

Emakumeek politika egin dute. Feminismoa, hainbat pentsalari jakintsu eta ospetsu eta errespetagarriren ahotan, kasu honetan gizon jakintsuen hitzetan, Pierre Bourdieu eta Alain Touraine, esaterako, XX. mendeko pentsamolde garrantzitsuenetarikoa izan baldin bada, bere jardun politikoagatik izan da -jardun politiko ez formala-. Errealitatea eraldatzeko duen indarragatik, asmoagatik eta ekimenagatik. 

Politika formalak, halabeharrez, berak gobernatzen duen jendartearen bizi iraupenerako, hainbat aldarrikapen ez formal barneratzen dituenean, galdu egiten dira ekimenak eta hausnarketen iturburuak. Baina feminismotik, beti, honako hau positiboa iritzi da. Euskal feminismoaren hamarkadetako aldarrikapen batzuk instituzioek beraien antolamendu moduetan, ekimenetan, eta legeetan barneratu dituzte. Instituzioek feminismotik zein beste gizarte mugimenduetatik barneratzen dituzte ideiak, lan ildoak. Beti ere instituzioek elikatzen dituzten hierarkia harremanak kolokan jartzeko arriskua suposatzen ez duten bitartean. 

Politika formala eta politika ez formalean diharduten emakume ezberdinen emakumeen topalekua da Ahotsak. Egungo egoera politikoari aurre egiteko ideologia, pentsatzeko, adierazteko modu ezberdina duten emakumeen arteko paktua. Euskal Herrian bizi dugun gatazka dinamikari begiratzea erabaki duena. 

Ahotsak-en ibilbidea adibide eredugarria da. Politika hierarkikoaren gainetik, kapitalismoaren eta gatazka ezberdinak elikatzen dituzten politika egiteko moduaren -emakumeen aurkako bortizkeriatik hasita, Iraken aurrera eramaten jarraitzen den terrorismora doan uhin amaigabea- aurrean antolatzea erabaki duten emakume politika egileak. Kapitalismoak ezartzen duen denbora larritasunaren aurrean, bateratzea eta adostasuna bilatzen duen emakume politikarien moduak ez dira errespetatzen, baizik eta behin eta berriz zapuzten ahalegintzen dira. Izan ere, agian, honako modu hau jendartea eraldatzeko eta jendartea bizi iraupenetik ateratzeko lehendabiziko pausoa izan daitekeenaren beldur dira gainontzeko politikari formalak. 

Kapitalismoak eta indibidualismoak inposatzen dituen denbora eta espazioetatik atera nahi izan du bere burua Ahotsak-ek. Bere denborak eta bere egite moduak zeintzuk diren aurkeztu dio jendarteari. Honako erabaki hau ez da gainbehera edo atzera egitearen seinale, nahiz eta hausnarketarako tartea eta espazioa eskatzea, gizonen politikatik, horrela interpretatua izan den. Izan ere, zentzuzkoagoa eta errazagoa zaie politikariei beraien arteko mespretxu eta erasoei tartea egitea euskal gatazkari zuzen-zuzenean begira jarri baino. 

Emakumeok, Euskal Herrian, urteetan egin dugu politika formala eta ez formala uztartzeko ibilbidea. 1987. urtean, Ermuan, emakumezkoen lehendabiziko hautagaitza politikoa aurkeztu zen udal hauteskundeetara. Ez zuen udaleko politika formalean lekurik izan, baina ezinbestean, honako ekimen hauek gogoratzea garrantzitsua da. Izan ere, emakumeek ibilitako bideak ahaztea baino zentzuzkoagoa da esperientzia hauek gure erronketan bidelagun izatea. 

Emakumeok erabaki politikoetan egon behar dugu. Eta politika egiteko gure moduak esperimentatzeko espazioak eta denborak errespetatu behar zaizkigu. Patriarkala den honako jendarte honek inposatzen dituen denbora eta espazioen zurruntasunak alde batera utzi, eta politika egiteko modu ezberdinak eta, ondorioz, gatazkak ebazteko modu ezberdinak proposatzen jarraituko du feminismoak. 

